“МОНГОЛ ХҮНИЙ УДМЫН САНГИЙН АЮУЛГҮЙ БАЙДЛЫГ ХАМГААЛАХ, 

ХҮН АМЫН ӨСӨЛТИЙГ ДЭМЖИХ ТАЛААР АВАХ АРГА ХЭМЖЭЭНИЙ ТУХАЙ” УЛСЫН ИХ ХУРЛЫН ТОГТООЛЫН ТӨСЛИЙН ТАНИЛЦУУЛГА.
Нэг. Тогтоолын төсөл боловсруулсан зорилго, ач холбогдол
Монгол Улсын Үндсэн хуулийн Арван нэгдүгээр зүйлийн 1 дэх хэсэг “Эх орныхоо тусгаар тогтнолыг батлан хамгаалж, үндэсний аюулгүй байдал, нийгмийн дэг журмыг хангах нь төрийн үүрэг мөн” гэж заасны дагуу төр үндэсний аюулгүй байдал хангах үүрэгтэй. Мөн Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна” гэж заасны дагуу дараах Үндсэн хуулиар заасан эрхийг хангах, хамгаалах үүрэгтэй. 
Тус үүрэгт Үндсэн хуулийн Арван зургадугаар зүйлийн 6 дахь хэсэг “Эрүүл мэндээ хамгаалуулах, эмнэлгийн тусламж авах эрхтэй...”, Арван зургадугаар зүйлийн 11 дэх хэсэг ”...Гэр бүл, эх нялхас, хүүхдийн ашиг сонирхлыг төр хамгаална”, Арван зургадугаар зүйлийн 18 дахь хэсэг “...эх орондоо буцаж ирэх эрхтэй. Гадаадад явах, оршин суух эрхийг үндэсний болон хүн амын аюулгүй байдлыг хангах...”, гэх зэрэг үндсэн эрхүүдийг хуульчилж өгсөн.
Дээрх эрхүүдийг хангах чиглэлээр Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан Монгол Улсын 2021-2025 онд хөгжүүлэх таван жилийн үндсэн чиглэлийн 2.3.1-д “Хүн амын тогтвортой өсөлтийг дэмжсэн, судалгаа, нотолгоонд суурилсан, гэр бүлд ээлтэй хөгжил, хамгааллын үр ашигтай тогтолцоог бүрдүүлнэ, 2.7.1- д “Хүн бүр удмаа мэдэж, угийн бичгээ хөтлөх үндэсний уламжлалыг сэргээнэ, 2.7.3-д “Гадаадын иргэн, харьяалалгүй хүн, цагаачдын тооны зохист түвшнийг хадгалах, хяналт тавих тогтолцоог бэхжүүлнэ, 2.7.4 “Хүн амын удмын сан, нөхөн үржихүйг хамгаалах төрийн бодлого, эрх зүйн орчныг бий болгоно” гэж тус тус тусгасан.
Эдгээр үндэслэл, шаардлагын хүрээнд “Монгол хүний удмын сангийн аюулгүй байдлыг хамгаалах, хүн амын өсөлтийг дэмжих талаар авах арга хэмжээний тухай” Улсын Их Хурлын тогтоолыг төслийг боловсруулав.
Хоёр. Тогтоолын төслийн бүтэц, зохицуулах харилцаа, хамрах хүрээ

Тогтоолын төсөл 2 заалт, 7 дэд заалттай. Монгол хүний удмын сангийн аюулгүй байдал болон нөхөн үржихүйг хамгаалах, хүн ам зүй, гэр бүлийн хөгжлийг дэмжих замаар Монгол хүний оюуны чадавхи, бүтээмж, өрсөлдөх чадвар, хүн амын өсөлт, үндэстний дархлааг бэхжүүлэх зорилгоор дараах арга хэмжээг авч хэрэгжүүлэхийг Засгийн газарт даалгаж, тогтоолын хэрэгжилтэд хяналт тавьж ажиллахыг холбогдох Байнгын хороонд даалгасан зохицуулалтыг тусгасан.
Гурав. Тухайн харилцааг хууль, эрх зүйн бусад актаар зохицуулж ирсэн байдал.
БНМАУ-ын Ерөнхийлөгчийн 1991 оны 115 дугаар зарлигаар “БНМАУ-ын хүн ам зүйн талаар баримтлах чиглэл”-ийг анх баталсан байдаг. Улмаар Монгол Улсын Их Хурлаас 1996 оны 22 дугаар тогтоолын хавсралтаар “Монгол Улсын төрөөс баримтлах хүн амын бодлого”-ыг хэрэгжүүлж ирсэн бөгөөд 2004 оны 21 дүгээр тогтоолын хавсралтаар “Монгол Улсын төрөөс хүн амын хөгжлийн талаар баримтлах бодлого” батлагдан тус тогтоол хүчингүй болсонд тооцсон болно.
Мөн Улсын Их Хурлын 2003 оны 16 дугаар тогтоолын хавсралтаар баталсан “Монгол Улсын төрөөс гэр бүлийн хөгжлийн талаар баримтлах бодлого, Улсын Их Хурлын 2010 оны 48 дугаар тогтоолын хавсралтаар баталсан “Монгол Улсын үндэсний аюулгүй байдлын үзэл баримтлал”-д удмын сангийн аюулгүй байдалтай холбоотой зарим зохицуулалтыг тусган хэрэгжүүлж иржээ.
Өнөөдөр хэрэгжиж буй хууль тогтоомжийн хүрээнд Гэр бүлийн тухай хууль, Иргэний хууль, Соёлын өвийг хамгаалах тухай хууль, Эх, олон хүүхэдтэй өрх толгойлсон эх, эцэгт тэтгэмж олгох тухай хууль, Олон хүүхэд төрүүлж өсгөсөн эхийг урамшуулах тухай хууль, Гэр бүлийн хүчирхийлэлтэй тэмцэх тухай хууль, Хүүхдийн эрхийн тухай хууль болон Залуучуудын хөгжлийг дэмжих тухай хуулиудаар тус тус хэсэгчлэн зохицуулж ирсэн.

Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-д  удмын сан, нөхөн үржихүйг хамгаалах төрийн бодлого эрх зүйн орчныг бий болгох зорилтыг мөн дэвшүүлсэн байдаг.

Дөрөв. Тогтоолын төсөл батлагдсаны дараа үүсэж болох нийгэм, эдийн засаг, хууль зүйн үр дагавар, тэдгээрийг шийдвэрлэх талаар авч хэрэгжүүлсэн арга хэмжээ
Тогтоолын төсөл батлагдсанаар эх хүүхдийн эрүүл мэндийг хамгаалах, гэр бүлийн хөгжлийг дэмжих, олон хүүхэдтэй өрхийн нийгмийн тулгамдсан асуудлыг шийдвэрлэх, гэр бүлийн хүчирхийлэлтэй холбоотой гэмт хэрэг, зөрчлийг бууруулах, өрх бүр “Угийн бичиг” хөтлөх, Монгол хүний удмын сангийн аюулгүй байдлыг хамгаалах, Монгол хүний оюун ухааны чадавхи, бүтээмж, өрсөлдөх чадварыг дээшлүүлэх, үндэстний дархлааг бэхжүүлэх зэрэг ач холбогдолтой болно.
Тав. Гадаад орнуудын туршлага, бусад судалгаа, шинжилгээ

Олон улсын түвшинд  хүний удмын сантай холбоотой дараах олон улсын  гэрээ, тунхаглалууд батлагдсан байдаг. Тухайлбал, Нэгдсэн Үндэстний байгууллагын 1948 оны Хүний эрхийн түгээмэл тунхаглал, Генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн протокол, Нэгдсэн Үндэстний байгууллагын 1997 оны Хүний геном ба хүний эрхийн түгээмэл тунхаглал, Олон улсын томуугийн хяналт ба авах арга хэмжээний тогтолцоо гэх зэрэг олон улсын гэрээ, тунхаг бичгүүд байна.

Бүгд Найрамдах Хятад Ард Улс 2019 онд “Хүний генетик нөөцийн менежментийн тухай” бие даасан хууль батлан, нийтээр даган мөрдөж байна.  Харин Ирланд улсад “Цус ойртолтод хүлээлгэх хариуцлагын тухай” хууль, Ямайк улсад Цус ойртох үйлдэлд хүлээлгэх хариуцлагын тухай хууль зэрэг хуулиуд батлан энэ чиглэлийн асуудлыг эрх зүйн хувьд зохицуулдаг байна. Их Британи, Умард Ирландын Нэгдсэн Вант Улсад 1999 оноос хойш хүн ам зүйн асуудлыг төрөөс удирдан зохион байгуулах, зохицуулах тогтолцоог бүрдүүлж, Хүний генетикийн комиссыг байгуулан хэрэгжүүлж иржээ. 
Угийн бичиг хөтлөлтийн хувьд Исланд Улс 1703 оноос анхны бүртгэлжүүлэлт хийж эхэлсэн бөгөөд тогтвортой, тодорхой байдлаар удмын хэлхээг хадгалсаар ирсэн. Харин Бүгд Найрамдах Солонгос Улсын хувьд 2007 оноос эхлэн Америкийн Нэгдсэн Улсын Юта мужийн “Family search” байгууллагатай хамтран мянга гаруй овгийн угийн бичгийг тоон системд шилжүүлсэн бол Шотланд улс нь 2007 оноос 50 сая гаруй удмын мэдээллийг цахим хэлбэрээр хадгалдаг болжээ.
 Хүн амын хөдөлгөөнийг зохицуулах талаар Эдийн засаг хамтын ажиллагаа, хөгжлийн байгууллагаас гаргасан цагаачлалын асуудлыг зохицуулах, зохистой хэмжээний талаар гаргасан зөвлөмжид хүн амд ноогдох албан ёсны цагаачдын хувийг Австрали 0.74%, Канад 0,7%, Франц 0,29%, Итали 0,19%, Шинэ Зеланд 1,2%, Швед 1,13%, Англи 0,41%, Америкийн Нэгдсэн Улс 0,24% хувь байхаар тусгасан байна.

 Улс үндэстний удмын сангийн аюулгүй байдлыг хамгаалах асуудлаарх харилцааг Эрүүгийн хуулиар зохицуулсан 23, Иргэний хуулиар зохицуулсан 7, Гэр бүлийн хуулиар зохицуулсан 9, бие даасан хуулиар зохицуулсан 4 улс байдаг ажээ.
Монгол Улсын хувьд улс орны аюулгүй байдлын нэн чухал асуудал болох удмын сангийн аюулгүй байдал болон нөхөн үржихүйг хамгаалах, гэр бүлийн хөгжлийг дэмжих зорилгоор “Монгол хүний удмын сангийн аюулгүй байдлыг хамгаалах, Хүн амын өсөлтийг дэмжих талаар авах арга хэмжээний тухай”  тогтоолын төслийг боловсруулав.

